ՀԻՄՆԱՎՈՐՈՒՄ - ԵԶՐԱԿԱՑՈՒԹՅՈՒՆ
«1992 թվականի մայիսի 15-ի՝ Հավաքական անվտանգության մասին պայմանագրում փոփոխություններ կատարելու մասին» երկրորդ արձանագրության ստորագրման նպատակահարմարության և Հայաստանի Հանրապետության վարած արտաքին քաղաքականությանը և ստանձնած միջազգային պարտավորություններին համապատասխանության մասին


«1992 թվականի մայիսի 15-ի՝ Հավաքական անվտանգության մասին պայմանագրում փոփոխություններ կատարելու մասին» երկրորդ արձանագրության /Արձանագրություն/ կնքման նախաձեռնությամբ հանդես է եկել հայկական կողմը՝ պայմանավորված սահմանադրական փոփոխությունների արդյունքում նախագահականից խորհրդարանական կառավարման ձևին Հայաստանի Հանրապետության անցումով։
Արձանագրության նախագիծը մշակվել է ՀԱՊԿ քարտուղարության կողմից և նպատակ ունի համապատասխան փոփոխություններ  կատարել 1992թ. մայիսի 15-ի՝ Հավաքական անվտանգության մասին պայմանագրում:
Հավաքական անվտանգության մասին պայմանագրի համաձայն՝ ՀԱՊԿ-ի բարձրագույն մարմինը՝ Հավաքական անվտանգության խորհուրդը, կայացնում է որոշումներ, որոնք իրենց իրավական կարգավիճակով գերակայում են անդամ պետությունների կառավարությունների ղեկավարներից կազմված մարմնի կայացրած որոշումների նկատմամբ: Հավաքական անվտանգության խորհուրդում ներկայացվում և որոշումների կայացմանը մասնակցում է պետության գլուխը: ՀՀ Սահմանադրության 123-րդ հոդվածի համաձայն Հանրապետության Նախագահն է հանդիսանում պետության գլուխը, ով սակայն օժտված չէ վերը նշված հարցերով համապատասխան լիազորություներով և, հետևաբար, չի կարող ներկայացնել Հայաստանը այդ մարմնում: 
Ելնելով վերոհիշյալից՝ հայկական կողմը նախաձեռնել է այս խնդրի լուծմանն ուղղված փոփոխություններ՝ առաջարկելով խմբագրել Հավաքական անվտանգության խորհրդում անդամ պետությունների մասնակցության մակարդակի հետ կապված ձևակերպումները՝ պետության գլուխների հետ միաժամանակ նախատեսելով նաև կառավարությունների ղեկավարների մասնակցություն։
Նշենք, որ նման գործընթաց արդեն իսկ ընթացել է ԵԱՏՄ շրջանակներում, որտեղ Եվրասիական տնտեսական միության պայմանագրի 10-րդ հոդվածում կատարվել է փոփոխություն՝ կազմակերպության հիմնական մարմիններից մեկում՝ Բարձրագույն խորհրդում, անդամ պետություների նախագահների հետ միաժամանակ նախատեսելով վարչապետների մասնակցություն: Ներկայումս ընթացքում են նույն պայմանագրի 14-րդ հոդվածի փոփոխության շուրջ բանակցությունները:
Ելնելով վերոգրյալից և «Միջազգային պայմանագրերի մասին» ՀՀ օրենքի 4-րդ և 7-րդ հոդվածների հիմքով՝ ՀՀ արտաքին գործերի նախարարությունը նպատակահարմար է գտնում  Արձանագրության ստորագրումը։ Այն համապատասխանում է Հայաստանի Հանրապետության վարած արտաքին քաղաքականությանը և ստանձնած միջազգային պարտավորություններին:

